
— 53 —


Ma scicomme ë proibisce o Galatêo,

Pensando se ghe fosse un âtro inguento,

O fabbricava di progetti a rêo,

E de nisciun o no l’ëa mai contento.

Pensa.... pensa.... ripensa.... «Ottimamente!

O l’è giûsto un belliscimo espediente! ».



O se fà vegnî a çenna un bravo amigo,

Ma amigo, non de stêumago, de coêu.

Se mangia dö formaggio cô pesïgo,

Di aenghei, di pesci-sae, con di friscêu;

Se porta finalmente da fritâ,

E pe insalatta un pö de carne-sâ.



Ve lascio dî se tanta sâ, tant’êuio

Ean proprio ciappelette rinfrescanti!

Però con un-na göa fodrâ de chêuio

I dui merlotti tiavan sempre avanti;

Coscichè se sentivan un-na sae

Che n’han meno da bella i chen de stae.



Per tutta quella seja v’assegûo

Ghe cangiavan bottiggia ogni pittin:

Dopo a sesta e l’ottava, ancon bevûo

Se saivan tutto Ottobre e san Martin;

E a fin de toa con tutta serietae

Divan che due lûmmee ghe paivan trae.



O s’è accorto o Pittô, che ad eccellenza

Ghe doveiva riuscighe o so proggetto.

O prega ì dilettanti a aveì pazienza.

Pe dormì tutti doî in to stesso letto,

Riflettendo che l’ultimo foestê

O porrieiva coscì dormi da lê.



« Oh ben voentea! no se ne parla manco;

All’occaxion se dorme anche in to fen.... ».

« Grazie! — mi me retïo; son un pö stanco:

A reveise doman.... sciâ dorman ben. » —

Quelli sotto i lenzêu non ëan ancon

Che no i sveggiavi manco cö cannon.



Aoa scì che l’acciappan o beschêutto! —

O Pittô o côre subito ä coxin-na;

O mette in sciô o fornello do pan-chêutto,

